
1. መግቢያ  

በኢትዮጵያ የንግድ ሕግ ቁጥር 298 መሰረት የዳይሬክተሮች ቦርድ በአክሲዮን ማህበሩ ጠቅላላ ጉባኤ 
እንደሚመረጡ ይደነግጋል፡፡ የኢትዮጵያ የንግድ ሕግ፣ የባንክ ስራ አዋጅን እና የኢትዮጵያ ብሄራዊ 
ባንክ መመሪያዎችን መሰረት አድርጎ የተቋቋመው አሐዱ ባንክ አ.ማ በመተዳደሪያው ደንብ አንቀጽ 
10.1(1) ላይ የዳይሬክተሮች ቦርድ አባላትን የመምረጥና የመሾም ስልጣን የባለአክሲዮኖች ጠቅላላ 
ጉባኤ መሆኑንና ይህም በጠቅላላ ጉባኤ ተግባራዊ እንደሚደረግ በግልጽ አስቀምጧል፡፡  
 

የአንድ አክሲዮን ማህበር መልካም አስተዳደር ከሚገለጽባቸው መንገዶች መካከል  የዳይሬክተሮች ቦርድ 
አባላትን ምርጫ ሂደት ግልፅነት የተላበሰ እንዲሆን ማስቻል ሲሆን፤ ይህንን እውን ለማድረግ 
በዳይሬክተሮች ቦርድ አባልነት የሚያገለግሉ ብቃት እና ተገቢነት ያላቸውን እጩዎችን የሚያቀርብ 
አስመራጭ ኮሚቴ በጠቅላላ ጉባኤ መቋቋም እንዳለበት የኢትዮጵያ ብሔራዊ ባንክ ባወጣው የባንክ 
መልካም አስተዳደር (Bank Corporate Governace) መመሪያ ቁጥር SBB/71/2019 አንቀጽ 6.1.6 
እና 6.1.7 ላይ ከመደንገጉም በተጨማሪ ጠቅላላ ጉባዔው የዳይሬክተሮች ቦርድ የጥቆማ እና የምርጫ 
አፈጻጸም ደንብን ማጽደቅ እንዳለበት ይገልጻል፡፡  
 

ለዚህም ይረዳ ዘንድ የኢትዮጵያ ብሔራዊ ባንክ የቦርድ አባላት አስመራጭ ኮሚቴን በተመለከተ ሞዴል 
መመሪያ አዘጋጅቷል፡፡ ከዚህ ሞዴል መመሪያ በመነሳትና በባንካችን ውስጥ መልካም አስተዳደርን 
ለማስፈን፤ የባንኩን ጥቅሞች ከሁሉ በተሻለ ለማስጠበቅ፤ የባንኩን ሥራ አመራር የሚመሩ እና 
የሚቆጣጠሩ፣ ለዚህም ሐቀኛ፣ የመሪነት ክህሎት እና ብቃት ያላቸውን እጩ የዳይሬክተሮች ቦርድ 
አባላትን ለመጠቆም እና ለመምረጥ የሚያገለግል የዳይሬክተሮች ቦርድ አባላት ጥቆማ እና ምርጫ 
አፈጻጸም ደንብ ማዘጋጀት አስፈላጊ ሆኖ ተገኝቷል፡፡  

ስለሆነም የዳይሬክተሮች ቦርድ አባላት አስመራጭ ኮሚቴ በባለአክሲዮኖች ጠቅላላ ጉባዔ 
ስለሚቋቋምበት፣ አስመራጭ ኮሚቴው እጩ የዳይሬክተሮች ቦርድ አባላትን ጥቆማ ስለሚቀበልበት እና 
የባለአክሲዮኖች መደበኛ ጠቅላላ ጉባዔ የዳይሬክተሮች ቦርድ አባላትን ምርጫ ስለሚያከናውንበት ሂደት 
እና አሰራር ለመወሰን የአሐዱ ባንክ አ.ማ የባለአክሲዮኖች ጠቅላላ ጉባዔ ይህን የአሰራር ደንብ ህዳር 
22 ቀን 2016 ዓ/ም ባካሄደው 2ኛ መደበኛ ጠቅላላ ጉባዔ አፅድቋል፡፡ 

2. ርዕስ  

ይህ የአሰራር ደንብ “የአሐዱ ባንክ አክሲዮን ማህበር የዳይሬክተሮች ቦርድ አባላት ጥቆማ እና ምርጫ 
አፈጻጸም ደንብ ቁጥር 01/2016” ተብሎ ሊጠቀስ ይችላል፡፡ 

3. ትርጓሜ  

የቃሉ አገባብ በሌላ አኳኋን ካልተተረጐመ በስተቀር በዚህ የአሰራር ደንብ ውስጥ ያሉት ቃላት ከዚህ 
በታች የተሰጣቸው ትርጓሜዎች ይኖራቸዋል፡-  

3.1 “ቦርድ” ማለት የአሐዱ ባንክ አ.ማ. የዳይሬክተሮች ቦርድ ነው፡፡ 
3.2 “ዋና ስራ አስፈፃሚ” ማለት የአሐዱ ባንክ አ.ማ /ዋና ሥራ አስፈጻሚ/ ሲሆን የባንኩን የዕለት 

ተዕለት ሥራዎች በዋና ኃላፊነት የመምራት ኃላፊነት የተሰጠው ሰው ነው፡፡ 
3.3 “ዳይሬክተር” ማለት የአሐዱ ባንክ አ.ማ. የዳይሬክተሮች ቦርድ አባል ነው፡፡ 
3.4 “ሰራተኛ” ማለት በአሐዱ ባንክ አ.ማ. የተሾመ ወይም በስራ ቅጥር ውል አማካኝነት የተቀጠረ ዋና 

ሥራ አስፈጻሚ፣ ከፍተኛ ሥራ አስፈጻሚ ወይም ሌላ ማናቸውም ሰው ሆኖ የባንኩን የዕለት 
ተዕለት ሥራዎችን የሚያከናውን ነው፡፡ 

3.5 “ጠቅላላ ጉባዔ” ማለት የባለአክሲዮኖች አስቸኳይ እና/ወይም መደበኛ ጠቅላላ ጉባኤ ማለት ነው፡፡  
3.6 “ተጽእኖ ፈጣሪ ባለአክሲዮን” ማለት በቀጥታም ሆነ በተዘዋዋሪ ከጠቅላላው የአሐዱ ባንክ አ.ማ 

የተፈረመ አክሲዮን ውስጥ 2% (ሁለት በመቶ) ወይም ከዚያ በላይ ድርሻ የያዘ ሰው ማለት ነው፡፡  
3.7 “ተጽእኖ ፈጣሪ ያልሆነ ባለአክሲዮን” ማለት በቀጥታም ሆነ በተዘዋዋሪ ከጠቅላላው የአሐዱ ባንክ 

አ.ማ. የተፈረመ አክሲዮን ውስጥ ከ2% (ሁለት በመቶ) በታች የአክሲዮን ድርሻ የያዘ ሰው ማለት 
ነው፡፡  

3.8 “አስመራጭ ኮሚቴ” ወይም “ኮሚቴ” ማለት የዳይሬክተሮች ቦርድ አባላት አስመራጭ ኮሚቴ ነው፡፡  

4. የአስመራጭ ኮሚቴ መቋቋም  

4.1 የባለአክሲዮኖች መደበኛ ጠቅላላ ጉባኤ በሥራ ላይ ያለው ቦርድ የሥራ ዘመን ከመጠናቀቁ አንድ 
አመት አስቀድሞ የዳይሬክተሮች ቦርድ አባላት አስመራጭ ኮሚቴ ያቋቁማል፡፡  

4.2 በአንቀጽ 4.1 ላይ የተመለከተው ጊዜ ቢኖርም የአስመራጭ ኮሚቴ አስቀድሞ በባለአክሲዮኖች ጉባዔ 
ያልተቋቋመ ወይም የተቋቋመው የአስመራጭ ኮሚቴ ሥራውን ማከናወን ያልቻለ እንደሆነ 
በብሔራዊ ባንክ የባንክ ኮርፖሬት ገቨርናንስ መመሪያ ቁጥር 71/2019 አንቀጽ 6.1.6 መሠረት እና 
ብሔራዊ ባንክ የኮሚቴው አባላት በባለአክሲዩኖች መደበኛ ጠቅላላ ጉባዔ ላይ እንዲመረጡ 
በሚሰጠው ፈቃድ መሰረት የአስመራጭ ኮሚቴው የቦርድ አባላት ምርጫ በሚደረግበት 
የባለአክሲዮኖች መደበኛ ጠቅላላ ጉባዔ ላይ ሊቋቋም ይችላል፡፡ 

4.3 የአስመራጭ ኮሚቴው አባላት ብዛት 5 ይሆናል፡፡  

5. የአስመራጭ ኮሚቴው አባላት ምርጫ 

5.1. መደበኛ ጠቅላላ ጉባኤው ለአስመራጭ ኮሚቴነት የሚጠቆሙ 10 (አስር) እጩዎችን በመቀበል 
ለእያንዳንዱ እጩ በቅደም ተከተል በተሰጠው ድምፅ ብዛት መሠረት 5 (አምስት) እጩዎችን 
የአስመራጭ ኮሚቴ አባላት አድርጎ ይመርጣል፡፡ ቀሪዎቹ ሦስት እጩዎች ባገኙት ድምጽ ቅደም 
ተከተል መሰረት ተጠባባቂ ይሆናሉ፡፡ 

5.2. የዳይሬክተሮች ቦርድ አስመራጭ ኮሚቴ አባላት ምርጫ በሚስጢር ድምጽ አሰጣጥ (Secret 
Ballot) ይከናወናል፡፡ ሆኖም ግን በአንቀጽ 4.2 መሠረት የአስመራጭ ኮሚቴው አባላት 

የዳይሬክተሮች ቦርድ አባላት ምርጫ በሚከናወንበት ጉባዔ ዕለት የሚመረጡ ከሆነ ለአስመራጭ 
ኮሚቴነት የሚመረጡ 5 (አምስት) እጩዎችን በመጠቆም ለእያንዳንዱ እጩ በቅደም ተከተል 
በአክስዮን ድርሻ ልክ በሚሰጠው ድምፅ መሠረት እየተቀበለ ያፀድቃል፡፡  

5.3. የአስመራጭ ኮሚቴው ምርጫ ውጤት የኮሚቴው አባላት ምርጫ ከተከናወነ በኋላ ወዲያውኑ 
ምርጫውን ላከናወናው ጉባዔ ይገለፃል፡፡ 

6. የአስመራጭ ኮሚቴ አባላት የሚመረጡበት መስፈርት   

6.1. የአስመራጭ ኮሚቴው አባል የሚሆን ማንኛውም ሰው የሚከተሉትን መስፈርቶች ማሟላት አለበት፡-  

ሀ)  የአሐዱ ባንክ አ.ማ ባለአክሲዮን የሆነ/ሆነች፣ 
ለ)  በአስመራጭ ኮሚቴ አባልነት ለመሥራት ፍላጐት ያለው/ያላት፣  
ሐ)  የባንኩ ሰራተኛ ያልሆነ/ች፣  
መ) ቢያንስ የአጠቃላይ ሁለተኛ ደረጃ ትምህርት ወይም የዚህን ተመጣጣኝ የሆነ ትምህርት 

ያጠናቀቀ/ች፤  
ሠ) የሕዝብን ጥቅም ከእምነት ማጉደል ወይም ከማጭበርበር ድርጊት ለመጠበቅ ሲባል በኢትዮጵያ 

ውስጥም ሆነ በውጭ ሀገር የወጡ ማንኛውንም ሕጎች በመተላለፍ በወንጀል ጥፋተኛ ያልተባለ/ች 
እንዲሁም ሪኮርድ እና ማስረጃ የሌለበት/ባት፡፡  

6.2. ከአስመራጭ ኮሚቴው አባላት መካከል ቢያንስ ሁለቱ ተጽዕኖ ፈጣሪ ያልሆኑ ባለአክሲዮኖች ሊሆኑ 
ይገባል፡፡ 

6.3. የቦርድ አባል የሆነ ማንኛውም ሰው የአስመራጭ ኮሚቴ አባል ሆኖ ሊመረጥ አይችልም፡፡ 

7. የአስመራጭ ኮሚቴው ሰብሳቢ እና ጸሐፊ  

7.1. የአስመራጭ ኮሚቴው አባላት በመጀመሪያው ስብሰባ የኮሚቴውን ሰብሳቢ እና ጸሐፊ ይመርጣሉ፡፡  

7.2. በአንቀጽ 4.2 መሠረት የኮሚቴው አባላት ምርጫ የዳይሬክተሮች ቦርድ አባላት ምርጫ 
በሚከናወንበት መደበኛ ጠቅላላ ጉባዔ ላይ የሚደረግ አንደሆነ የኮሚቴው አባላት ከተመረጡ በኋላ 
ወዲያውኑ ተሰብስበው የኮሚቴውን ሰብሳቢ እና ጸሐፊ ይመርጣሉ፡፡ 

8. የአስመራጭ ኮሚቴው ተጠሪነት 

የዳይሬክተሮች ቦርድ አባላት አስመራጭ ኮሚቴ ተጠሪነቱ ለባለአክሲዮኖች መደበኛ ጠቅላላ ጉባዔ ነው፡፡ 

9. የአስመራጭ ኮሚቴው የሥራ ዘመን 

የአስመራጭ ኮሚቴው ከተመረጠበት ዕለት አንስቶ ሥራውን ማከናወን የሚጀምር ሲሆን አዲስ 
የተመረጡት የዳይሬክተሮች ቦርድ አባላት ሹመት በኢትዮጵያ ብሔራዊ ባንክ ሲጸድቅ የሥራ ጊዜው 
የሚጠናቀቅ ይሆናል፡፡  

10.  የዳይሬክተሮች ቦርድ ተግባራትና ኃላፊነቶች  

10.1. የአስመራጭ ኮሚቴ አባላት ምርጫ ሂደትን ያስፈጽማል፤ 
10.2. የአስመራጭ ኮሚቴ አባላት ምርጫን በባለአክሲዮኖች መደበኛ ጠቅላላ ጉባዔ አጀንዳ ውስጥ 

በማካተት ያቀርባል፤ 

10.3. የአስመራጭ ኮሚቴው የሚመራበትን ይህን ደንብ ለባለአክሲዮኖች መደበኛ ጠቅላላ ጉባዔ በማቅረብ 
ያጸድቃል፣ የአስመራጮችን እጩ በመቀበል ምርጫ ያከናውናል፤ 

10.4. የፋይናንስ፣ የማቴሪያል እና ሌሎች አስፈላጊ ድጋፎችን ለአስመራጭ ኮሚቴው ያቀርባል፤ 
10.5. የአስመራጭ ኮሚቴው አባላት በዚህ ደንብ እና ለዳይሬክተሮች ቦርድ አባላት ጥቆማ እና ምርጫ 

ተገቢነት ባላቸው ሌሎች ህጎች እና መመሪያዎች ዙሪያ በቂ የሆነ ግንዛቤ ለማግኘት 
የሚስችላቸውን የስልጠና መድረክ ያዘጋጃል፡፡ 

11.  የአስመራጭ ኮሚቴው ተግባራትና ኃላፊነቶች  

11.1. የዳይሬክተሮች ቦርድን የጥቆማ እና የምርጫ አፈጻጸም ጠቅላላ ሂደት የማከናወንና የመምራት 
ኃላፊነት አለበት፡፡ 

11.2. የዳይሬክተሮች ቦርድ አባላትን በእጩነት የማቅረብ እና የማስመረጥ ሂደት አግባብነት ባላቸው 
የአገሪቱ ሕጎች፤ በኢትዮጵያ ብሔራዊ ባንክ በወጡ መመሪያዎችና በዚህ መመሪያ መሰረት 
በግልፅነት፣ በፍትሐዊነት እና በታማኝነት መከናወኑን የማረጋገጥ ኃላፊነት አለበት፡፡ 

11.3. አስመራጭ ኮሚቴው ከዚህ በላይ በተጠቀሰው ጊዜ ውስጥ በሥራ ላይ በነበረ ጊዜ፤ በሥራው ሂደት 
የሰራባቸውን ሰነዶች ለጠቅላላ ጉባዔ ከተገለፀ እና በኢትዮጵያ ብሔራዊ ባንክ ፀድቆ ለባንኩ ሲላክ 
እነዚሁ ሰነዶችና ሌሎች ከሥራው ጋር ግንኙነት ያላቸውን ሰነዶች ለቦርዱ ጽ/ቤት የማስረከብ 
ኃላፊነት አለበት፡፡  

11.4. የኮሚቴው አባላት በዚህ ደንብ አንቀጽ 10.5 መሠረት ባንኩ በሚያዘጋጀው የስልጠና መድረክ ላይ 
በመገኘት የመሳተፍ ሀላፊነት አለባቸው፡፡ 

12.  የአስመራጭ ኮሚቴ ደንብና አሠራር   

12.1. የአስመራጭ ኮሚቴው መደበኛ ስብሰባውን የሚያከናውንበትን ቀን፣ ሰዓት እና ቦታ ይወስናል፡፡ 
12.2. የኮሚቴው የሥራ ዘመን ከመጠናቀቁ በፊት የአስመራጭ ኮሚቴው ሰብሳቢ አስፈላጊ ሆኖ ሲያገኘው 

የኮሚቴውን አስቸኳይ ስብሰባ ሊጠራ ይችላል፡፡ 
12.3. በኮሚቴው ስብሰባዎች ላይ ከአስመራጭ ኮሚቴ አባላት መካከል ከግማሽ በላይ የሚሆኑት ሲገኙ 

ምልዓተ ጉባዔ ይሆናል፡፡  
12.4. የአስመራጭ ኮሚቴው ውሳኔዎች የሚተላለፉት ከግማሽ በላይ በሚሆኑ የኮሚቴው አባላት ድጋፍ 

ሲያገኙ ነው፡፡ ሆኖም ግን በውሳኔ ሐሳቦች ላይ እኩል ድምፅ የተሰጠ እንደሆነ ሰብሳቢው የደገፉት 
የውሳኔ ሐሳብ የኮሚቴው ውሳኔ ሆኖ ያልፋል፡፡  

12.5. የኮሚቴው ሰብሳቢ ኮሚቴውን የመምራት ኃላፊነት አለበት፡፡ በዚሁ መሰረት ስብሰባዎችን 
የመጥራትና አጀንዳዎችን የማዘጋጀት እንዲሁም ኮሚቴውን በመወከል ግንኙነት የማድረግ  
ኃላፊነት አለበት፡፡ የኮሚቴው ፀሐፊ የሁሉንም ስብሰባዎች እና ውሳኔዎች ሂደት የሚያሳይ 
ቃለጉባዔ የመያዝ ኃላፊነት አለበት፡፡ 

12.6. የስብሰባዎች ቃለጉባዔዎች ተይዘው፣ ቁጥር ተሰጥቷቸው በሁሉም ተሳታፊ አባላት ሊፈረምባቸው 
ይገባል፡፡ 

12.7. ከአስመራጭ ኮሚቴ አባላት መካከል ከ50% (ሃምሳ በመቶ) የማይበልጡት በዚህ ደንብ መሠረት 
የሥራ ዘመናቸው ሳያልቅ ወይም የተጣለባቸውን ኃላፊት ሳይወጡ ከኮሚቴ አባልነታቸው የለቀቁ 
እንደሆነ ቀሪዎቹ የኮሚቴው አባላት በዚህ ደንብ አንቀጽ 5.1 መሠረት ከተመረጡት ተጠባባቂ 
አባላት መካከል በተሰጣቸው ድምጽ ብዛት ምትክ የኮሚቴ አባላት በማድረግ ይመርጣሉ፡፡ 

12.8. ቀሪዎቹ የአስመራጭ ኮሚቴ አባላት ከ50% (ሃምሳ በመቶ) በታች የሆኑ እንደሆነ ከተጠባባቂ 
አባላት መካከል የመሾማቸው ነገር ቀርቶ ሁኔታውን ለቦርዱ በማሳወቅ ሥራቸውን ማቆም 
አለባቸው፡፡ 

12.9. አስመራጭ ኮሚቴው በዚህ አንቀጽ በንዑስ አንቀጽ 12.8 መሠረት ሥራውን ካቋረጠ፣ ቦርዱ 
ጉዳዩን ለብሔራዊ ባንክ በማሳወቅ በብሔራዊ ባንክ መመሪያ መሰረት ለጉዳዩ እልባት ይሰጣል፡፡  

12.10. የአስመራጭ ኮሚቴው አግባብነት ባላቸው የብሔራዊ ባንክ እና የባንኩ መመሪያዎች ላይ 
በተቀመጡት መስፈርቶች መሠረት ግልጽ፤ ሚዛናዊና ተቀባይነት ባለው አኳኋን ኃላፊነቱን 
ባለመወጣቱ ምክንያት የምርጫው ውጤት በብሔራዊ ባንክ የሚሰረዝ ከሆነ ኮሚቴውና የኮሚቴው 
አባላት በባንኩ ከሚከፈላቸው ክፍያ ያልበለጠ የገንዘብ ቅጣት ይከፍላሉ፡፡  

13.  የቦርድ አባላት እጩዎች ጥቆማ ሂደት  

13.1. አስመራጭ ኮሚቴው ሰፊ ሽፋን ባላቸው የሕትመት እና የኤሌክትሮኒክ ሚዲያዎች (በጋዜጣ፣ 
በቴሌቪዥን፣ በሬድዮ እና በባንኩ ድረ ገጽ) አማካኝነት እጩ የዳይሬክተሮች ቦርድ አባላቶችን 
የመጠቆም ሂደት መጀመሩን በማሳወቅ ባለአክሲዮኖች ብቃት ያላቸውን እጩዎች እንዲጠቁሙ 
ይጋብዛል፡፡ እያንዳንዱ ባለአክሲዩን ከአንድ በላይ የዳይሬክተሮች ቦርድ አባላትን በእጩነት መጠቆም 
አይችልም፡፡  

13.2. ኮሚቴው የሚጠቆሙት እጩ የዳይሬክተሮች ቦርድ አባላት ሊያሟሉ የሚገባቸውን ዝቅተኛ 
መስፈርቶች እና ጥቆማ የሚሰጥበትን ሁኔታ በማስታወቂያው ላይ መግለጽ አለበት፡፡ 

13.3. አስመራጭ ኮሚቴው ጠቅላላ ጉባኤ ከሚካሔድበት ቀን አስቀድሞ ለእያንዳንዱ ባለአክሲዮን ምቹና 
የተሻለ በሆነ የግንኙነት ዘዴ እጩውን የሚጠቁምበትን ዕድል ማመቻቸት አለበት፡፡  

13.4. አስመራጭ ኮሚቴው ተገቢ ነው ብሎ በሚያስበው መልኩ እጩዎችን የመጠቆም ሂደት መቼ 
እንደሚያበቃ ይወስናል፡፡ ሆኖም ግን እጩዎችን ለመጠቆም የሚሰጠው ጊዜ ከ3 ወራት በታች 
ሊሆን አይችልም፡፡ 

13.5. የአስመራጭ ኮሚቴ አባላት ለቦርድ አባልነት ሊጠቆሙ አይችሉም፡፡ 
13.6. አስመራጭ ኮሚቴው ያሉበትን ግዴታዎች ለመወጣት የሚያስችሉ ሰራተኞች በመያዝ ጊዜያዊ 

ጽ/ቤት ያቋቁማል፡፡ ከዚህም በተጨማሪ ኮሚቴው ለእጩዎች ምዝገባ የሚያገለግል መዝገብ 
ያዘጋጃል፡፡ 

13.7. አስመራጭ ኮሚቴው ከዚህ የሚከተሉትን ማረጋገጥ ይጠበቅበታል፡-  
13.7.1. ተጽእኖ ፈጣሪ ያልሆኑ ባለአክስዮኖች ከጠቅላላው የተፈረመ ካፒታል መካከል ቢያንስ 

30% (ሰላሳ በመቶ) የሚሆነውን በባለቤትነት የያዙ እንደሆነ ለቦርድ አባልነት እጩ 
ሆነው ከሚቀርቡት አባላት መካከል ቢያንስ 1/3ኛ (አንድ ሶስተኛ) የሚሆኑት ተጽእኖ 
ፈጣሪ ባልሆኑ ባለአክሲዮኖች መጠቆማቸውን እና መመረጣቸውን ማረጋገጥ፣ ወይም 

13.7.2. ተጽእኖ ፈጣሪ ያልሆኑ ባለአክሲዮኖች ከጠቅላላው የተፈረመ ካፒታል መካከል ከ30% 
(ሰላሳ በመቶ) በታች የሚሆነውን የያዙ እንደሆነ ለቦርድ አባልነት ከሚቀርቡት እጩዎች 
መካከል ቢያንስ ¼ኛ (አንድ አራተኛ) የሚሆኑት ተጽእኖ ፈጣሪ ባልሆኑ ባለአክሲዮኖች 
መጠቆማቸውን እና መመረጣቸውን ማረጋገጥ እና፤  

13.7.3. እንደነገሩ ሁኔታ ቀሪዎቹ 2/3ኛ ወይም ¾ኛ እጩዎች በሁሉም ባለአክሲዮኖች 
መጠቆማቸውንና መመረጣቸውን ማረጋገጥ አለበት፡፡ 

13.7.4. ባንኩ ተጽዕኖ ፈጣሪ ባለአክሲዮኖች የሌሉት እንደሆነ ከዚህ በላይ በአንቀጽ 13.7.1፣ 
13.7.2 እና 13.7.3 ላይ የተመለከቱት ድንጋጌዎች ተፈጻሚነት የላቸውም፡፡ 

13.8. በዚህ አንቀጽ ከላይ በንዑስ አንቀጽ 13.7 የተገለፀውን ስብጥር ለማረጋገጥ፣ አስመራጭ ኮሚቴው 
ከእጩዎቹ መካከል 2/3ኛ ወይም ¾ኛ የሚሆኑትን በሁሉም ተሳታፊ ባለአክሲዮኖች ድምፅ 
በማስመረጥ እንደ አግባብነቱ ቀሪዎቹን 1/3ኛ ወይም 1/4ኛ እጩዎች ተጽእኖ ፈጣሪ ባልሆኑ 
ባለአክሲዮኖች በተሰጡ ድምፆች ብቻ ያስመርጣል፡፡  

13.9. ባለአክሲዮኖች ጥቆማ በሚያካሄዱበት ሂደት በዚህ አንቀጽ በንዑስ አንቀጽ 13.7 የተገለፀው ንፅፅር 
ሊሟላ ካልቻለ፣ አስመራጭ ኮሚቴው ንፅፅሩን የማስተካከል እና የማስጠበቅ ኃላፊነት አለበት፡፡ 

እነዚህ ንፅፅሮች መጠበቃቸውን ለማረጋገጥ፣ ኮሚቴው እንደ አግባብነቱ 2/3ኛ ወይም ¾ኛ 
የሚሆኑት እጩዎች ከመጠቆማቸው በፊት የእጩዎቹን 1/3ኛ ወይም ¼ኛ እጩዎች ጥቆማን 
እንደጉዳዩ ዓይነት ማከናወን አለበት፡፡ 

13.10. ለቦርድ አባልነት በእጩነት የሚቀርቡት ሰዎች ብዛት ቢያንስ የባንኩን ጠቅላላ የቦርድ አባላት ብዛት 
እጥፍ መሆን አለበት፡፡ ኮሚቴው ፈቃደኛ ያልሆኑ እጩዎችን ለመተካት የሚሆኑ ተጠባባቂ 
እጩዎችን ዝርዝር ይይዛል፡፡ 

13.11.  ከተጠቆሙት መካከል እጩ ዳይሬክተሮች ቦርድ አባል በመሆን የሚመረጡት ባገኙት የጥቆማ 
ድምፅ (የተፈረሙ አክሲዮኖች) ብዛት መሠረት ይሆናል፡፡ ከአንድ በላይ የሆኑ ተጠቋሚዎች እኩል 
ድምፅ ያገኙ እንደሆነ አስመራጭ ኮሚቴው የትምህርት ደረጃ፣ የሥራ ልምድ፤ የፆታ ስብጥር እና 
ሌሎች ተገቢነት ያላቸውን መሥፈርቶችን ከግምት በማገባት ዕጩውን ይመርጣል፡፡  

13.12. የባለአክሲዮኖች መደበኛ ጠቅላላ ጉባኤ ከሚካሄድበት ቀን ቢያንስ 1 ወር ቀደም ብሎ አስመራጭ 
ኮሚቴው እጩ የቦርድ አባላት ዝርዝር ውስጥ የተካተቱትን እጩ የዳሬክተሮች ቦርድ አባላት 
በመምረጥ፤   
ሀ) በባንኩ ዋና መሥሪያ ቤት፣ በቅርንጫፎች እና በንዑሳን ቅርንጫፎች በሁሉም ሰው ሊታዩ 

በሚችልባቸው ስፍራዎች ዝርዝሩን ይለጥፋል፣  
ለ) ሰፊ ስርጭት ባላቸው ጋዜጦች ያሳትማል፤ እንዲሁም  
ሐ) በባንኩ ድረ ገጽ ላይ ያወጣል፡፡ 

13.13. የአስመራጭ ኮሚቴው የእጩ ተጠቋሚዎችን በተመለከተ የሚያቀርበው የውሳኔ ሐሳብ በኢትዮጵያ 
ብሔራዊ ባንክ መመሪያዎች እና አግባብነት ባላቸው ሕጎች ስለ ዳይሬክተሮች ቦርድ የተቀመጡ 
መስፈርቶችና ስብጥርን የሚያሟላ መሆን አለበት፡፡  

13.14. በእጩነት የቀረቡት ሰዎች ብዛት በዚህ የአሠራር ደንብ ከተቀመጠው ቁጥር በታች ከሆነ ወይም 
በእጩነት የቀረቡት ሰዎች በኢትዮጵያ ብሔራዊ ባንክ የተቀመጡትን መስፈርቶች የማያሟሉ 
ከሆኑ አስመራጭ ኮሚቴው የኢትዮጵያ ብሔራዊ ባንክ መመሪያዎች መሰረት የተመለከተውን 
መስፈርት የሚያሟሉትን የራሱን እጩዎች ዝርዝር ፍትሀዊነትን፤ ግልፅነትን እና 
አስተማማኝነቱን ከሚያሳይ መግለጫ ጋር አዘጋጅቶ ለጠቅላላ ጉባኤው ያቀርባል፡፡ ይህ አንደተጠበቀ 
ሆኖ ባለአክሲዮኖች መደበኛ ጠቅላላ ጉባዔው በሚካሔድበት ዕለት እጩዎችን ሊጠቁሙ ይችላሉ፡፡ 

13.15. በእጩነት የተጠቆመው ባለአክሲዮን ሕጋዊ ሰውነት ያለው በሚሆንበት ጊዜ፤ ይህን ተቋም 
የሚወክለው የተፈጥሮ ሰው በምልመላው እና ምርጫው ሂደት በቅድሚያ ተለይቶ በኢትዮጵያ 
ብሔራዊ ባንክ መመሪያ መሰረት ስለ ዳይሬክተሮች ቦርድ የተመለከተው መስፈርት የሚያሟላ 
መሆኑ መረጋገጥ አለበት፡፡ 

14.  ልዩ ሁኔታ 

14.1. የአስመራጭ ኮሚቴው አስቀድሞ ባለመቋቋሙ ምክንያት የኮሚቴው አባላት ምርጫ የዳይሬክተሮች 
ቦርድ አባላት ምርጫ በሚከናወንበት መደበኛ ጠቅላላ ጉባዔ ላይ የሚከናወን እንደሆነ ከዚህ በታች 
የተመለከቱት ልዩ ሁኔታዎች መከበራቸውን ኮሚቴው የማረጋገጥ ኃላፊነት አለበት፡፡ 

14.1.1. የእጩ ዳይሬክተሮች ቦርድ አባላት ጥቆማ ምርጫው በሚደረግበት ጉባዔው ላይ ይከናወናል፡፡ 
እንዲህ በሚሆንበት ጊዜ ከላይ በአንቀጽ 13 ንዑስ አንቀጽ 1፣2፣3፣ 4፣6 እና 12 ላይ 
የተመለከቱት ድንጋጌዎች ተፈጻሚነት አይኖራቸውም፡፡  

14.1.2. በዚህ ጊዜ የአስመራጭ ኮሚቴው ሰብሳቢ ከዳይሬክተሮች ቦርድ ሰብሳቢ መድረኩን በመረከብ እጩ 
የዳይሬክተሮች ቦርድ አባላት ማሟላት ስለሚገባቸው መስፈርቶች ለጠቅላላ ጉባኤው ማብራሪያ 
ከሰጠ በኋላ እጩዎችን የማቅረብ ሂደት መጀመሩን በመግለጽ ባለአክሲዮኖች እጩዎች 
እንዲጠቁሙ ይጋብዛል፡፡ 

14.1.3. አስመራጭ ኮሚቴው በጉባኤው ወቅት እጩዎች ለጠቅላላው ጉባኤ እራሳቸውን እንዲያስተዋውቁ 
እና የዳይሬክተሮች ቦርድ አባል ሆነው ለመሥራት ያላቸውን ፍላጐት ወደ መድረክ ወጥተው 
እንዲገልፁ ሊጠይቅ ይችላል፡፡    

14.1.4. ኮሚቴው እያንዳንዱ በጉባዔው ላይ የተገኘ ባለአክሲዩን ጥቆማ የሚሰጥበትን፣ ጥቆማ 
የሚሰበሰብበትን መንገድ እና የጥቆማውን ይዘት ይወስናል፡፡   

14.1.5. የጥቆማ መስጠት ሂደቱ ከተጠናቀቀ በኋላ ኮሚቴው ከተጠቆሙት ባለአክሲዮኖች መካከል 
የብሔራዊ ባንክ የተገቢነት እና የብቃት መስፈርቶችን የሚያሟሉ እና ከፍተኛ የጥቆማ ድምጽ 
ያገኙ እጩዎችን ዝርዝር በማዘጋጀት ለጉባዔው ያቀርባል፡፡  

14.1.6. ኮሚቴው በዚህ መንገድ ለጉባዔው የሚያቀርባቸው እጩዎች ብዛት ከባንኩ የዳይሬክተሮች ቦርድ 
አባለት ቁጥር ቢያንስ እጥፍ መሆን አለበት፡፡  

15.  የዳይሬክተሮች ቦርድ አባላት የምርጫ ሂደት  

15.1. አስመራጭ ኮሚቴው የዳይሬክተሮች ቦርድ አባላትን ምርጫ ሂደት ከጠቅላላ ጉባዔው ሴክሬታሪያት 
ጋር በመተባበር የማካሄድ ኃላፊነት አለበት፡፡ 

15.2. አስመራጭ ኮሚቴው ለእጩ የቦርድ አባልነት የቀረቡትን ባለአክሲዮኖች ስም፣ ዕድሜ፣ የትምህርት 
ደረጃ፣ የሥራ ልምድ፣ በቦርዱ እና ሌሎች መስሪያ ቤቶች ያላቸውን ወቅታዊ የሥራ ኃላፊነት 
የሚመለከቱ መረጃዎች ለጉባዔው ይገልጻል፡፡  

15.3. አስመራጭ ኮሚቴው በጉባኤው ወቅት እጩዎች ለጠቅላላው ጉባኤ እራሳቸውን እንዲያስተዋውቁ 
እና የዳይሬክተሮች ቦርድ አባል ሆነው ለመሥራት ያላቸውን ፍላጐት እንዲገልፁ እድል ሊሰጥ 
ይችላል፡፡ 

15.4. አስመራጭ ኮሚቴው ከባንኩ የሚመለከታቸው አካላት ጋር በመተባበር ባለአክሲዮኖች ድምፅ 
የሚሰጡባቸውን ድምፅ መስጫ ካርዶች/ወረቀቶችና እና የድምፅ መስጫ ሳጥኖች (Ballots) 
ያዘጋጃል፡፡  

15.5. ድምፅ መስጫው ቢያንስ ከዚህ የሚከተሉትን ማካተት አለበት፡- 
  ሀ) የባለአክሲዮኑን ስም፣  
  ለ) በባለአክሲዮኑ የተያዙ አክሲዮኖች ብዛት፣  
  ሐ) የስብሰባው ልዩ መለያ ቁጥር፣  
  መ) የባንኩ ስም እና አርማ፣ 
  ሠ) የባንኩ ማህተም እና  
  ረ) ባለአክሲዮኑ ሊመርጣቸው የሚፈልጋቸውን እጩዎች ስም የሚፅፍበት ስፍራ፡፡  

15.6. ድምፅ መስጫዎቹ ባለአክሲዮኖች በጉባኤው ስለመገኘታቸው እንዲፈርሙ በሚደረግበት ወቅት 
ይሰራጫል፡፡ በተመሳሳይ ሁኔታ የቦርድ አባላት ምርጫ በሚከናወንበት ወቅት አስመራጭ ኮሚቴው 
ሂደቱን በቅርበት መከታተል ይጠበቅበታል፡፡ 

15.7. ከእጩዎቹ መካከል ማንኛውም ሰው በቦርድ አባልነት ለመመረጥ ፈቃደኛ ካልሆነ ወይም በሌላ 
ምክንያት ተቀባይነት ካላገኘ፣ ቀጣዩ በተጠባባቂነት የተያዘው እጩ ተተክቶ ተመሳሳይ አሠራር 
ሥራ ላይ ይውላል፡፡  

16.  የድምፅ አሰጣጥ ሂደት  

16.1. አስመራጭ ኮሚቴው ለምርጫው አግባብነት አለው ብሎ በሚያስበው መልኩ ድምፅ መስጫ 
ሳጥኖችን ያዘጋጃል፣  

16.2. ባለአክሲዮኖች በድምፅ መስጫዎቹ ላይ ሊመርጧቸው የሚፈልጓቸውን እጩ የዳይሬክተሮች ቦርድ 
አባላትን ስሞች ወይም መለያ ቁጥር በመፃፍ ለምርጫው በተዘጋጁት ሳጥኖች (Ballots) ውስጥ 
ያስገባሉ፡፡  

16.3. ባለአክሲዮኖች በግል ወይም በተወካያቸው አማካኝነት ድምፅ የሚሰጡበት ሁኔታ በባንኩ መመስረቻ 
ጽሑፍ ላይ እንደተገለፀው ይሆናል፡፡ ሆኖም ግን አንድ ባለአክሲዮን የራሱን አክሲዮን አካትቶ 
ከጠቅላላው የተፈረመ ካፒታል ከ10% (አስር በመቶ) በላይ የሚሆነውን አክሲዮን በባለቤትነት 
የያዙ ባለአክሲዮኖችን ወክሎ ድምፅ መስጠት አይችልም፡፡  

16.4. የድምፅ አሰጣጡ ሂደት ከተጠናቀቀ በኋላ አስመራጭ ኮሚቴው ከጠቅላላ ጉባኤው ሴክሬታሪያት 
እንዲሁም ከድጋፍ ሰጭ ሠራተኞች ጋር በመተባበር ድምፆቹን ይቆጥራል፡፡  

16.5. አስመራጭ ኮሚቴው በእያንዳንዱ እጩ የተሰጠውን ድምፅ ብዛት እና ውድቅ የሚደረጉ የድምፅ 
መስጫ ወረቀቶችን ብዛት ይመዘግባል፡፡ አንዳንዶቹ የድምፅ መስጫ ወረቀቶች ውድቅ የተደረጉበትን 
ምክንያቶች በእያንዳንዱ ወረቀት ላይ በግልፅ በመፃፍ በአስመራጭ ኮሚቴ ተረጋግጦ 
ይፈረምበታል፡፡  

16.6. አንድ ድምፅ መስጫ ወረቀት ውድቅ የሚደረገው ከዚህ በታች በተዘረዘሩት ሁኔታዎች ይሆናል፡-  
 ሀ) ድምፅ መስጫው ወረቀት የባለአክሲዮኑን ስም ያልያዘ ከሆነ፣ 
 ለ) ድምፅ መስጫው ወረቀት ባለአክሲዮኑ በባለቤትነት የያዛቸውን አክሲዮኖች ብዛት የማይገልፅ 

ከሆነ፣  
 ሐ) ድምፅ መስጫው ወረቀት የባንኩን ስም እና አርማ ካልያዘ ከሆነ፣  
 መ) ድምፅ መስጫው ወረቀት የእጩው ስም ካልተፃፈበት፣  
 ሠ) ድምፅ መስጫው ወረቀት ፊርማ ከሌለበት፣  
 ረ) ድምፅ መስጫው ወረቀት ስርዝ ድልዝ ካለበት ወይም ሰረዙ በፊርማ ያልተረጋገጠ ከሆነ፣   
 ሰ) ድምፅ መስጫው ወረቀት የባለአክሲዮኑን መለያ ቁጥር ካልያዘ፣   

16.7. ድምፅ ሰጭዎች ከ12 እጩዎች በላይ መምረጥ አይችሉም፡፡ ሆኖም ከ12 እጩዎች በላይ ጥቆማ 
የተሰጠ እንደሆነ ተቀባይነት የሚኖራቸውን ተመራጮች በቅደም ተከተል እስከ 12ኛ ተራ ቁጥር 
የተጠቀሱት ብቻ ይሆናሉ፡፡    

16.8. የድምፅ ቆጠራው ሂደት ከተጠናቀቀ በኋላ አስመራጭ ኮሚቴው የድምፅ አሰጣጡንና የቆጠራውን 
ሂደት እንዲሁም የውጤቶቹን ተቀባይነት በተያዘው ቃለ-ጉባዔ እና ለዚሁ ዓላማ በተዘጋጀው ቅጽ 
ላይ በመፈረም ያረጋግጣል፡፡ 

16.9. የተቆጠሩት ድምፆች ታሽገው ለብቻ ይያዛሉ፡፡  
16.10. የድምፅ ቆጠራው ውጤት በዚያው ቀን ለጠቅላላው ጉባኤ ይገለፃል፤ ይህ የማይቻል ከሆነ ውጤቱ 

በቀጣዩ የሥራ ቀን በባንኩ ዋናው መ/ቤት የማስታወቂያ ሰሌዳ እንዲሁም በባንኩ ድረ ገጽ ላይ 
ይለጠፋል፡፡  

17.  ይህ የአሰራር ደንብ ተፈፃሚ ስለማይሆንበት ሁኔታ  

17.1. በስራ ላይ ካለው የዳይሬክተሮች ቦርድ አባላት ውስጥ ከ50% (ሃምሳ በመቶ) በላይ የሆኑ 
የዳይሬክተሮች አባላት፤  

  ሀ) በጠቅላላ የባለአክሲዮኖች ጉባኤ ወይም በኢትዮጵያ ብሔራዊ ባንክ የአገልግሎት ጊዜያቸው 
ከማብቃቱ በፊት ከቦርድ አባልነት ሲነሱ፣  

  ለ)  ከቦርድ አባልነታቸው በፈቃዳቸው ሲለቁ፣   
  ሐ)  በማናቸውም ምክንያት በቦርዱ አባልነት መቀጠል የማይችሉ ከሆነ ወይም  
  መ) አስመራጭ ኮሚቴው ያቀረባቸውን እጩዎች ከ50% (ሃምሳ በመቶ) በላይ በሆኑ ድምፆች 

ተቀባይነት ሲያጡ ይህ የአሠራር ደንብ ተፈፃሚነት አይኖረውም፡፡  
17.2. ከላይ በቁጥር 17.1 ከተገለፁት ሁኔታዎች ማናቸውም ከተከሰተ የቦርድ አባላት ምርጫ 

የሚካሄደው በኢትዮጵያ ንግድ ሕግ መሠረት ይሆናል፡፡  
17.3. የነባር የዳይሬክተሮች ቦርድ አባላት ቁጥር ከ50% (ሃምሳ በመቶ) በታች ከሆነ የዳይሬክተሮች 

ቦርድ አባላትን ለመሾም ጠቅላላ ጉባኤ መጥራት (ማዘጋጀት) አለባቸው፡፡   

18.  የሌሎች ሕግጋት ተፈፃሚነት  

ይህንን የአሠራር ደንብ በማይሸፍናቸው ጉዳዮች ላይ ተገቢነት ያላቸው የኢትዮጵያ ብሔራዊ ባንክ 
መመሪያዎች እና እንዲሁም የባንኩ ደንብ እና አሰራሮች እንደየሁኔታው እየታዩ ተፈፃሚነት 
ይኖራቸዋል፡፡  

19.  የጸደቀውን የአሠራር ደንብ በጥብቅ ስለመከተል 

የዳይሬክተሮች ቦርድ አባላት አስመራጭ ኮሚቴ በባለአክሲዮኖች የጸደቀውን ይህን የዳይሬክተሮች ቦርድ 
አባላት የምርጫ አፈጻጸም ደንብ በጥብቅ በማክበር የመሥራት ኃላፊነት አለበት፡፡ 

20.  የሚፀናበት ቀን  

ይህ የአሠራር ደንብ በባለአክሲዮች መደበኛ ጠቅላላ ጉባዔ ጠቅላላ ጉባኤ ከፀደቀበት ኅዳር 22 ቀን 2016 
ዓ/ም ጀምሮ የፀና ይሆናል፡፡   

